
Studiegids

Leeruitkoms:

Nadat jy hierdie stof bestudeer het behoort jy die volgende vrae te kan beantwoord:
● Watter weg moet ek volg om dit wat my ten diepste motiveer, te identifiseer?
● Watter bydrae kan ek lewer om 'n ruimte te skep waarbinne God se Gees hartvlak- /

wortelvlak-verandering kan bewerk?

Die hoofmomente waaraan aandag gegee moet word nadat die skets (box) bestudeer is, is:

1. Maak seker dat jy weet wat die verskil tussen vrugte- en wortelvlak is.

2. Vergewis jou van die wisselwerking tussen vasgelegde denkpatrone (struktuur) en
optrede (strategie) in 'n gegewe situasie.

3. Maak seker dat jy verstaan waarom verandering op gedragsvlak en verandering van
denkpatrone nie voldoende is met die oog op wesenlike verandering nie.

4. Wanneer dit om hartvlakverandering gaan, is dit belangrik dat jy duidelik sal kan
onderskei tussen die berader en die Heilige Gees se rol in die veranderingsproses.

● Die feit dat wesenlike verandering die werk van die Heilige Gees is, kan nooit
oorbeklemtoon word nie.

● Wortelvlak-verandering vind plaas in 'n konteks waar die skoon water van God se
genade onverpoosd oor "vrot" wortels vloei. Die moment en die tempo van
verandering is die werk van die Heilige Gees. Hy is soos die wind wat waai waar
Hy wil.



Selfstudie-opdrag:
1. Hier volg 'n lys van moontlike denkpatrone wat mense, en dalk jouself, geestelik

verlam. Die denkpatrone vorm die basis vir vernietigende selfbeskermende en
selfdienende gedragspatrone. Hulle dui ook op hartvlakmotivering wat
hoegenaamd nie ooreenstem met God se agenda vir ons lewens nie:
● Mense wat misluk, verdien nie liefde nie.
● Kritiek beteken ek is 'n mislukking.
● Om trane te stort, is 'n teken van swakheid.
● Om te erken dat jy 'n fout gemaak het, maak van jou 'n swakkeling.
● Ek moet eers seker standaarde bereik voordat ek vir God en mense

aanvaarbaar kan wees.
● Sekere mense moet eers van my hou voordat ek vir myself aanvaarbaar kan

wees.
● Dit is tot eer van God om toe te laat dat mense maar oor my loop en my, al is

ek 'n koningskind, in die grond trap.
● Indien daar spanning of verskille is, is dit outomaties my skuld en is dit ewe

noodwendig my verantwoordelikheid om die situasie te beredder.
● My behoeftes is nie belangrik nie, dit moet altyd om die behoeftes van ander

gaan.
● 'n Mens moet nooit sê hoe jy werklik voel nie - dit is beter om maar 'n front van

"alles is goed en gaaf" voor te hou.
● Dit is verwaand om komplimente met grasie te aanvaar.

'n Mens kan die lys 'n lys van vals oortuigings noem. Dit is dalk meer relevant om
elkeen van die denkstrukture in geen onduidelike taal as "leuens uit die hel" af te
maak. Dit is angswekkend om te sien hoeveel wedergebore kinders van die Here
in die slawerny van die denkstrukture vasgevang is.

Gee nog voorbeelde van denkstrukture waarvan jy bewus is wat jouself asook
ander verlam.

2. Bestudeer Kolossense 2

Let veral op verse 16-23. Die Skrif se minagting teenoor mensgemaakte wette, wat
nie deur die liefde van Christus gemotiveer word nie, word hier in geen onduidelike
taal nie uitgespel.

. Op die een of ander wyse is elkeen van ons vasgevang in die leuen van die Satan
wat lui dat ons eers op 'n bepaalde vlak moet presteer alvorens ons aanvaarbaar is.
Kies enige terrein in jou lewe waar "performance" jou lamlê en gebruik die volgende
oefening om jou in hierdie verband te help.

Hoe is dit moontlik om selfs te begin om God se vryheid t.o.v. "vrees vir mislukking"
te ervaar? Wat moet 'n mens doen om werklik gemotiveer te word deur die feit dat
daar 'n God is wat ons onvoorwaardelik aanvaar. U kan begin deur te mediteer oor
die beginsel dat ons denke bepaal wie ons eintlik is. Dit bepaal ook wat dit is wat ons
eintlik motiveer.

1. Ons denkpatrone is die gevolg van keuses wat ons oor jare heen leer uitoefen het.
Vals oortuigings in my denkstrukture is dus my keuse. Dit is ek wat myself leer dat my
waarde bepaal word deur my vermoë om te presteer en ander se opinie oor my
prestasie (performance).

Die Bybelse berader het die keuse om hierteenoor God se evaluering te kies. God sê



ek het waarde op grond van Sy waarheid oor my, naamlik dat ek ten volle
aanvaarbaar

is en bemin word op grond Christus se verdienste / prestasie.

3. Memoriseer nou die volgende: Ten spyte van my prestasie het ek ongekende waarde,
want Jesus Christus het sy waarde vir my gegee. Daarom is ek ten volle aanvaarbaar,
is ek totaal vergewe en is ek 'n nuwe mens in Christus.

Herhaal hierdie stelling daagliks en soek voortdurend nuwe Skrifgedeeltes om dit te
bevestig.

4. Deel jou stryd en vreugdevolle ervarings en ontdekkings met mense na aan jou. Jou
'n

dagboek van dit wat God in jou laat gebeur. Fokus veral op God se genade wanneer
dit

met jou sleg gaan en wanneer dit vir jou voel of jy 'n totale mislukking is.



HOOFSTUK 3: METODE VAN BERADING

INHOUDSOPGAWE

INLEIDING
VERHOUDINGSBOUFASE

3.1.1 Drie verhoudings
3.1.2 Die verhouding van die beradene / berader met God
3.1.2.1 Kindskap van God maak berading moontlik
3.1.2.3 Aanvaarding deur God
3.1.3 Die verhouding tussen die berader en beradene
3.1.3.1 Empatie
3.1.2.2 Identifikasie
3.1.2.3 Realisme
3.1.2.4 Solidariteit / nabyheid
3.1.2.5 Afstand
3.1.2.6 Geduld
3.1.2.7 Vriendelikheid
3.1.2.8 Godsvertroue
3.1.2.9 Respek
3.1.2.10 Vertroue tussen berader en beradene
3.1.2.11 Hoop
3.2 VERSTAANSFASE
3.2.1 Die doel van data-insameling
3.2.2 Konseptualisering
3.2.3 Data-insameling as ‘n beweging na die hart
3.2.3.1 Die verstaan van die beradene se situasie
3.2.3.2 Die verstaan van die beradene se strategie
3.2.3.3 Die verstaan van die beradene se struktuur
3.2.3.4 Die verstaan van die beradene se skat
3.2.4 Die stel van vrae
3.2.4.1 Oop en geslote vrae
3.2.4.2 Intensiewe en ekstensiewe vrae
3.2.4.3 Inligting en die aard van die vraag
3.2.4.4 Slaggate wat vermy moet word
3.2.4.5 Drie stappe wat begrip verhelder
3.2.4.6 Luistervaardighede
3.2.4.7 Organisering van inligting
3.2.5 Opsomming van die verstaansproses
3.2.5.1 Situasie
3.2.5.2 Strategie
3.2.5.3 Struktuur
3.2.5.4 Skat
3.2.5.5 Die verband tussen situasie, strategie, struktuur en skat
3.2.6 Die plek van emosie



3.3 KONFRONTERINGSFASE
3.3.1 Inleiding
3.3.2 Wat konfrontering nie is nie
3.3.3 “Awareness” as basis vir konfrontering
3.3.4 Die bril van die beradene: Ervaring of Skrif
3.3.5 Die prosedure vir verandering volgens 2 Timoteus 3:16-17
3.3.5.1 Die doel van die Skrif
3.3.5.2 Die proses van die Skrif

Fase 1: Onderrig in die standaard
Fase 2: Weerlegging na vergelyking
Fase 3: Regstelling / verandering
Fase 4: Instruksie oor die kweek van ‘n regte lewenswyse

3.3.6 Die vasstelling van ‘n Bybelse agenda Gevalstudie: Bennie
3.4 AKSIEFASE
3.4.1 Die toepassing van God se agenda
3.4.2 Die verband tussen die beradene en God se verantwoordelikheid
3.4.2.1 Die aard van die verantwoordelikhede
3.4.2.2 Die opstel van konkrete lyste
3.4.2.3 Die voorsiening van toepaslike Skrifgedeeltes
3.4.2.4 Die formulering van ‘n Skrifgefundeerde plan van aksie ten opsigte van

situasie, struktuur, skat en strategie
3.4.2.5 Deurlopende evaluering van die sukses van die plan van aksie
3.4.2.6 Besluit oor die terminering van die beraad
3.4.2.7 Vriendskap met die beradene



3.3.6 Die vasstelling van 'n Bybelse agenda

Fig. 19

Dit behoort nou duidelik wees dat die verwelkoming- en verstaanfases asook die

konfronteringsfase nie afgebaken kan word nie. Van begin tot einde is ons met verskillende

aspekte van die onderskeie fases besig. Die een fase hou nie iewers op om dan weer deur

die volgende fase opgevolg te word nie. Hier wil ons egter die konfronteringsfase tot sy

dieptepunt voer.

Daar is drie vrae wat gestel moet word met die oog op die vasstelling van 'n Bybelse agenda:

● WAT DOEN DIE PERSOON?

● WAT DINK DIE PERSOON?

● WAT DRYF/MOTIVEER DIE PERSOON?

Die skets (Figuur 18) illustreer dat die persoon hom in 'n sekere situasie bevind. Sekere

dinge gebeur met hom. Hy reageer daarop deur sekere dinge te doen Hierdie dinge wat hy

doen, word in die skets as sy strategie beskryf.

Die berader luister na die beradene se verhaal en hoor wat hy doen. Hy probeer verder

verstaan waarom die beradene doen wat hy doen. Daarom probeer hy die strukture wat in

die beradene se denke vasgelê is, verstaan. Wat hy doen, is die gevolg van wat hy dink.

Deur die jare word sekere denkpatrone in die mens vasgelê. Hy dink op 'n bepaalde wyse

oor homself, die wêreld waarin hy leef, die mense rondom hom en oor God.

Werklike verandering vind nie plaas deur net na hierdie twee vlakke, naamlik, die strategie

en die struktuur op te let nie.



Die grootste fout wat 'n berader kan maak, is om bloot op die strategie te fokus. Dit beteken

dat die hoofklem daarop val dat ons sekere afbrekende gedragspatrone identifiseer en die

persoon dan aanmoedig om bloot sy gedrag te verander. Teoreties en prakties beteken dit

dat ons sien dat die appels (vrugte) vrot is. Ons gaan na die supermark, koop die beste

appels en kram dit dan aan die boom vas. Dit is kosmetiese / vrugtevlak-verandering en dui

beslis nie op wortelvlak-verandering nie.

Die berader moet deur die beradene se gedragspatrone en deur sy denkpatrone beweeg tot

op die diepste vlak: sy skat/motiveringsvlak. Die vraag wat beantwoord moet word, is: Wat

dryf / motiveer die beradene? Wat wil die persoon die graagste hê?

Eers wanneer daar aktief op hierdie vlak gewerk word, kan daar op wesenlike en blywende

verandering gehoop word.

Kom ons kyk na 'n gevalstudie om ons te help om hierdie proses te verstaan:

Bennie is 'n man wat die hoogste sport in 'n bepaalde sportsoort bereik het. Hy het

in 'n sekere sin gearriveer, maar is steeds nie gelukkig nie. Dit is kompleet of hy

heeltyd op soek is na iets wat hy nooit gaan bereik nie.

Sy verhaal het op skool in Graad 4 begin. Hy het wonderlike ouers gehad wat geen

druk op hom geplaas het nie en wat hom onvoorwaardelik aanvaar het. Gedurende

sy Graad 4-jaar het hy homself begin vertel dat hy nie die moeite werd is nie. Hy het

homself as minderwaardig tussen sy maats beleef. Hy besef toe dat hy beslis iets sal

moet doen indien hy 'n "iemand" wil wees. Hy het toe besluit om 'n vaardigheid aan

te leer waarmee hy ander mense een voor kan wees. Die uiteinde is dat hy ‘n

top-gimnaste geword het. Hy het feitlik nie sy gelyke gehad nie, maar toe het hy 'n

volgende probleem. Hy het die hoogste sport bereik, maar: "So what?" Al wat

oorgebly het, is Bennie die gimnas. Hy weet nie wie hy is en hoekom hy is en

waarheen hy op pad is nie.

Wat maak die berader met die verhaal? Daar moet iets binne die berader gebeur. Hy moet

die inligting wat hy ontvang het deur sy kop laat sirkuleer en interpreteer ten opsigte van

struktuur, skat en strategie.



Struktuur
Die berader moet Bybels dink oor die inligting wat ingesamel is. Hy moet vir homself afvra:

Stem Bennie se gedagtes ooreen met God se gedagtestrukture. Wat verstaan hy wanneer

hy deur God se bril na Bennie se gedagtes kyk?

Skat
Die berader moet vervolgens vra: Wat is God se doel vir Bennie in die bepaalde situasie? Is

die beradene se doel en dryfveer en God se doel en dryfveer dieselfde? Wat is dit op

wortelvlak wat hierdie mens so verlam dat hy nie voluit kan lewe nie?

Strategie
Watter gedrag moet verander sodat God se doel in die beradene se lewe bereik word?

Watter Bybelse metodes kan gebruik word om hierdie verandering te bewerkstellig?

Onthou: Hierdie is 'n voorbeeld van 'n denkproses wat hom in die kop van die Bybelse

berader afspeel. Die punt waarheen hy beweeg is om te probeer vasstel of die beradene se

agenda en God se agenda dieselfde is.

Wanneer ons onder die oppervlak na Bennie kyk, sien ons 'n mens wat 'n bepaalde struktuur

vasgelê het. Hy het homself geleer dink dat 'n mens alleenlik waarde het wanneer jy oor

bepaalde vaardighede beskik waaroor ander nie beskik nie. Dit plaas jou in 'n ander liga en

maak jou aanvaarbaar vir God, jouself en ander. Die enigste werkbare meetinstrument is

om te presteer, en om dan jou waarde te meet aan die reaksie van ander. Komplimente en

erkenning deur ander raak deurslaggewend vir jou menswees en menswaardigheid. Bennie

se sekuriteit en eiewaarde word deur die volgende denkformule bepaal:

MY EIEWAARDE = MY PRESTASIE (PERFORMANCE) + ANDER SE GOEDKEURING

Op struktuurvlak sien ons dus 'n seun met ambisie. Hy is bereid om op te offer. Hy het die

respek van talle vir sy ongekende deursettingsvermoë. Ons sien ook 'n mens wat fanaties

op soek is na goedkeuring in die oë van ander. Hy is intens afhanklik daarvan dat ander die

regte vrugte sal dra. Hy begeer dat hulle nie slegs sy pogings raaksien nie, maar ook dat

hulle positiewe opmerkings daaroor maak - anders stort sy wêreld in duie.

Hiermee beweeg ons na Bennie se motiverings- / skatvlak. Ons begin te verstaan wat dit is

wat hom dryf. Die skat wat hom dryf, is 'n diepe behoefte aan / begeerte na aanvaarding en

beheer. Hy probeer mense beheer deur op te tree (performance) op 'n wyse wat na sy



mening en volgens sy denkstruktuur vir ander aanvaarbaar is. Agter dit alles is daar die heel

diepste motivering, naamlik, 'n ongekende vrees vir verwerping en vrees vir mislukking. In

Bennie se geval is dit die onderbewuste dryfveer. Op die oppervlak lyk dit na 'n basiese

menslike behoefte of selfs twee, naamlik, 'n behoefte aan aanvaarding en om in beheer te

wees. Onder die oppervlakte, waar Bennie dit nie eers raak kan sien nie, sluimer daar 'n

monster of twee - vrees vir mislukking en vrees vir verwerping.

Die gevolg is dat sy hele lewe afspeel as 'n strategie van selfbeskerming. Die vraag wat

Bennie moet kan beantwoord is dié sleutelvraag in Bybelse Berading: VOOR WIE BUIG EK?

Bennie het in sy strategie/soektog na geluk gedink en besluit dat God geen rol meer gespeel

het nie. In getuienisse voor vol kerke het hy met danige nederigheid die indruk gewek, en dit

selfs geglo, dat God die eerste en die laaste in sy lewe is.

Tydens beraad het hy met 'n skok ontdek dat God eintlik geen rol in sy identiteitsvorming

gespeel het nie. Hy het vir hom 'n aantal afgode aangestel. Bennie het voor mense gebuig.

Hy was onophoudelik besig om homself vir mense aanvaarbaar te maak. Dit bring ons by 'n

nog dieper motiveringsvlak - SELFLIEFDE.

Hy het beter as God begin weet wat goed vir hom is. Hy het reëls begin maak wat God nooit

gemaak het nie. Die reëls à la Bennie het sy waarde as mens begin bepaal en juis dit het

gelei tot sy uitsigloosheid en tot die sinloosheid van sy lewe in die algemeen.

Wanneer die mens begin om God te speel kry ons 'n "godjie" wat homself stelselmatig

vernietig.

Die probleem met die Bennies in ons samelewing is dat hulle perspektief verloor oor die

diepste sin en doel van hulle bestaan. Nou is die teologiese beginsel wat ons vroeër vermeld

het van toepassing:

"WE WERE CREATED IN THE IMAGE OF GOD TO GLORIFY HIM BY SERVING OTHERS,

BUT WE BECAME SELF-SERVING/PROTECTING".

God sê dat die mens waarde het omdat Christus in sy plek geleef, gesterf en opgestaan het.

Die Bennies onder ons besluit, soos die eerste mensepaar, om beter as God te weet. Wat

Jesus Christus deur sy lewe, dood en opstanding vermag het, is meteens nie voldoende nie.

Daar moet iets bykom: ons prestasie!



Paulus sê in 2 Korintiërs 6:1 dat ons moet toesien dat ons nie die genade van God

tevergeefs ontvang het nie. Wanneer is dit asof ons die genade van God tevergeefs ontvang

het? Dit gebeur wanneer ons God se denkstruktuur, naamlik dat ons op grond van Jesus

aanvaarbaar is, vervang met ons eie beterweterige dwaasheid, naamlik dat ons aanvaarbaar

is op grond van onsself.

Paulus is so desperaat dat ons nie ons eie verlossingsweg sal probeer volg nie, dat hy ons in

2 Korintiërs 5:23 smeek om God se versoening in Christus te aanvaar.

Nadat die sake wat op die agenda tuishoort op die bovermelde wyse op die tafel geplaas is,

het die berader die taak om die beradene te begelei om eerder van en uit God se agenda te

leef. Nadat die beradene in 'n proses van aktiewe konfrontering, soos hierbo uiteengesit,

besef dat hy nie mag hou van wat hy in die spieël sien nie, moet die berader, onder leiding

van die Heilige Gees, 'n ruimte skep waarbinne wesentlike verandering kan plaasvind.

Wesentlike verandering is noodsaaklik, want daar is bo redelike twyfel vasgestel dat die

wortels verrot is. Die enigste wyse om wortelvlakverandering te bewerkstellig, is om God se

skoon genadewater onverpoosd oor die wortels te laat loop. Ons is hier geroep om nat te lei.

God sal op sy bestemde tyd laat groei.

Dit is dus duidelik dat hierdie verandering die werk van die Heilige Gees is. Hy is soos die

wind wat waai waar hy wil. Talle beraders probeer hierdie proses verhaas deur middel van 'n

bediening van bevryding. Ek sien Bybelse Beraad as bevryding teen die tempo van die

Heilige Gees.

Die skoon water wat oor die hart van die beradene loop, is die water wat verkondig dat daar

'n God is wat hom ter wille en op grond van Jesus aanvaar. Dié liefde van God ter wille van

Jesus moet die diepste motivering van sy denke en begeertes en optrede word.

Hy moet begin besef wat dit beteken dat hy prakties as 'n koningskind leef. Die ou Bennie

was 'n koningskind, maar hy het gekies om 'n slaaf van sy eie selfgemaakte sisteem te word.

Die "ou Bennie" is simbolies van talle christene wat vandag in die kerk leef, maar om die een

of ander rede sukkel om oorvloedig te lewe. Die voorbeeld van Bennie gee maar net enkele

moontlike dryfvere en denkstrukture. Ons hoef nie vir een oomblik daaraan te twyfel dat die

Satan etlike ander obskure wyses het waarop hy God se kinders van 'n volheidslewe wil

beroof nie.



Die berader loop saam met die beradene in die duistere doolhof van sy duistere,

selfgeskepte sisteme. Die genade van die saak is dat God vir geen duisternis terugdeins nie.

Jesus Christus is immers die lig wat in die duisternis geskyn het en "…die duisternis kon dit

nie oorweldig nie” (Johannes 1:4).

Die geheim is dus om die duisternis met die lig te beveg.

Die konfronteringsfase en die aksiefase kan moeilik van mekaar geskei word. Daar is wel

enkele spesifieke sake wat ons aandag verdien.

